
QADIMGI XORAZM VOHASI AHOLISINING JOYLASHISH XUSUSIYATLARI 
 
 

http://dx.doi.org/10.5281/zenodo.23194533 
 
 
 

Annotatsiya. Maqolada arxeologik ma’lumotlar asosida Xorazm vohasi aholisining neolit 
davridan ilk temir davrigacha bo‘lgan joylashish tarixi tahlil qilinadi. Kaltaminor, Suvyorgan, 
Tozabog‘yob va Amirobod madaniyatlari makonlarining hududiy joylashishi, turar joylar turlari va 
madaniy qatlam xususiyatlari ko‘rib chiqilib, aholi joylashishining o‘troq va mavsumiy 
ko‘chmanchi shakllari aniqlanadi. Bronza davrida asosan Oqchadaryo havzasi o‘zlashtirilganligi, 
aholi joylashgan hududlar chegaralari xo‘jalik mashg‘ulotlarining mavsumiy xususiyatiga ko‘ra 
doimiy o‘zgarib turganligi ko‘rsatiladi. Mil. avv. VI–V asrlarga kelib vohada o‘zlashtirilgan 
yerlarning tabiiy chegaralari shakllanganligi, ilk temir davridan boshlab esa hududiy joylashish 
shakllari yangi ijtimoiy-iqtisodiy omillar bilan belgilanganligi asoslanadi. 

Kalit so‘zlar: Xorazm, Sariqamishbo‘yi, Uzboy, Oqchadaryo, geografik muhit, tabiiy 
sharoit, o‘troq, ko‘chmanchi, Kaltaminor, Tozabog‘yob, Amirobod madaniyati. 

 
ОСОБЕННОСТИ РАССЕЛЕНИЯ НАСЕЛЕНИЯ ДРЕВНЕГО ХОРЕЗМСКОГО 

ОАЗИСА 
Аннотация. В статье на основе археологических данных анализируется история 

расселения населения Хорезмского оазиса от эпохи неолита до раннего железного века. 
Рассматриваются территориальное размещение поселений кельтеминарской, суярганской, 
тазабагъябской и амирабадской культур, типы жилищ и особенности культурного слоя, 
выделяются оседлая и сезонно-кочевая формы расселения. Показано, что в эпоху бронзы 
осваивался преимущественно бассейн Акчадарьи, а границы заселённых территорий 
постоянно менялись в зависимости от сезонного характера хозяйственных занятий. 
Обосновывается, что к VI–V вв. до н.э. сложились естественные границы освоенных земель 
оазиса, а с раннего железного века формы расселения определялись новыми социально-
экономическими факторами. 

Ключевые слова: Хорезм, Присарыкамышье, Узбой, Акчадарья, географическая 
среда, природные условия, оседлость, кочевничество, кельтеминарская, тазабагъябская, 
амирабадская культура. 

 
SETTLEMENT PATTERNS OF THE POPULATION OF THE ANCIENT KHOREZM 

OASIS 
Abstract. Based on archaeological data, the article analyzes the history of settlement of the 

Khorezm oasis population from the Neolithic to the Early Iron Age. The territorial distribution of 
sites of the Kelteminar, Suyargan, Tazabagyab and Amirabad cultures, dwelling types and features 
of the cultural layer are examined, and sedentary and seasonal nomadic forms of settlement are 

http://dx.doi.org/10.5281/zenodo.23194533

identified. It is shown that in the Bronze Age mainly the Akchadarya basin was developed, and the 
boundaries of inhabited areas constantly changed depending on the seasonal nature of economic 
activities. It is argued that by the 6th–5th centuries BC the natural boundaries of the developed 
lands of the oasis had formed, while from the Early Iron Age the forms of settlement were 
determined by new socio-economic factors. 

Keywords: Khorezm, Sarykamysh region, Uzboy, Akchadarya, geographical environment, 
natural conditions, sedentary, nomadic, Kelteminar, Tazabagyab, Amirabad culture. 

 
KIRISH 

Xorazm vohasi qadimgi aholisining joylashish tarixini o‘rganishda Xorazm arxeologik 
ekspeditsiyasining tadqiqotlari muhim o‘rin tutadi. 1950–1956-yillar mobaynida Xorazm 
arxeologik ekspeditsiyasi xodimlari tomonidan Quyi Amudaryo, Sariqamishbo‘yi va Uzboy o‘zani 
sohillari atroflarida tarixiy-arxeologik izlanishlar va Amudaryo qadimgi o‘zanlari paleogeografiyasi 
bo‘yicha keng maqsadli tadqiqotlar amalga oshirildi (S.P. Tolstov – tarixiy-arxeologik tadqiqotlar, 
A.S. Kes – geomorfologik va paleogeografik tadqiqotlar, M.A. Itina – neolit va bronza davri 
yodgorliklarining tavsifi, B.V. Andrianov – irrigatsiya, sun’iy sug‘orish inshootlarining ta’rifi, T.A. 
Jdanko – Oqchadaryo o‘zanidagi antik davr va o‘rta asrlar ko‘chmanchi qabilalari yodgorliklarining 
o‘rganilishi va boshq.). Natijada Janubiy va Sharqiy Orolbo‘yi hamda Uzboybo‘yi arxeologik 
yodgorliklarining xaritalari tuzildi. 

Mazkur tadqiqotlar natijalari Xorazm vohasi qadimgi etnogeografiyasiga oid maxsus ilmiy 
masalalarni kun tartibiga qo‘ydi. Shu bois XXI asr boshlariga qadar to‘plangan ma’lumotlarga 
tayangan holda vohaning bronza va ilk temir davri aholisi hududiy joylashishining xususiyatlari va 
chegaralarini tahlil qilish dolzarb ahamiyatga ega. 

Maqolaning maqsadi – Xorazm vohasi aholisining joylashish tarixini, xususan, bronza va ilk 
temir davri aholisi hududiy joylashishining xususiyatlari va chegaralarini tahlil qilishdan iborat. 

MATERIALLAR VA METODLAR 
Tadqiqotning asosiy manbasi arxeologik ma’lumotlardir. Ular qadimgi aholining geografik 

joylashishi, yashash uchun hududlarni bosqichma-bosqich o‘zlashtirishi, joylashish shakllari 
(o‘troq, ko‘chmanchi) va aholi joylashgan hududlarning chegaralarini aniqlashda muhim 
ahamiyatga ega. Inson tomonidan o‘zlashtirilgan yerlarda geografik sharoit va tabiiy muhitning 
qadimiy qabilalar va elatlarning hayoti, xo‘jaligi, turmush tarzi va moddiy madaniyatiga ta’siri 
darajasini o‘rganishda etnik geografiya (etnogeografiya) fanida qo‘llanilgan uslublardan 
foydalanish muhim ahamiyat kasb etadi [1]. 

Shu bilan birga, qo‘yilgan vazifani ko‘rib chiqish maqsadida nafaqat arxeologik 
materiallardan, shuningdek, yozma manbalardan ham samarali foydalanish mumkin. Shu bois 
tadqiqotda Kaltaminor, Suvyorgan, Tozabog‘yob, Andronovo va Amirobod madaniyatlariga oid 
yodgorliklar materiallari, ularning kartografiyasi hamda yozma manbalar ma’lumotlari tahlil qilindi. 

NATIJALAR 
Janubiy Orolbo‘yida aholi joylashishining dastlabki bosqichi neolit davriga to‘g‘ri keladi. 

Aynan shu davrdan boshlab bu yerda ovchilik va baliqchilikning rivojlanishi yaqqol ko‘rinadi. 
Kaltaminor madaniyatiga oid Jonbos 4 makonida yovvoyi cho‘chqa, bug‘u va baliq suyaklari 
topilgan. Kaltaminor madaniyati makonlari Janubiy Oqchadaryo va Yuqori Uzboy atrofidagi kichik 
ko‘llar bo‘ylarida joylashgan. Ular, asosan, vaqtincha mavsumiy makonlar bo‘lgan. Ovchilik 
maqsadida kaltaminorliklar yashash joylarini o‘zgartirib, uzoq masofalarga ko‘chib yurganlar. 
Ularning makonlari Quyi Zarafshon yerlarida ham aniqlangan. Darvozaqir 1 yodgorligida baliq 
suyaklaridan tashqari jayron, yovvoyi ot, cho‘chqa, bug‘u va yovvoyi qushlar suyaklari topilgan. 

Xuddi shunday manzara boshqa hududlarda ham kuzatiladi. Quyi Zarafshonning Daryosoy 
o‘zani atroflarida (janubi-g‘arbiy Qizilqum) aniqlangan neolit davri yodgorliklarida yovvoyi buqa 
va to‘ng‘iz suyaklari topilgan. Bundan ko‘rinib turibdiki, Kaltaminor madaniyati vakillari turli xil 
yovvoyi hayvonlar va qushlarni ovlaganlar, shuningdek, ularning hayotida baliq ovi muhim 
ahamiyatga ega bo‘lgan. 

Xo‘jalik shakli turar joylar xususiyatlarida ham aks etgan. Neolit davrida urug‘ a’zolarining 
yog‘och ustun va sinchlar asosida usti qamish bilan yopilgan, dumaloq yoki to‘g‘ri to‘rtburchak 
shakllarga yaqin kulbalarda yashash odati vujudga keladi. Jonbos 4 yodgorligidan tashqari bunday 
uy-joyning qoldiqlari Darvozaqir 1 makonida ham topilgan [2]. 

Demak, neolit davri ovchilari va baliqchilari tomonidan turli hududlarni (Janubiy 
Oqchadaryo, Yuqori Uzboy) o‘zlashtirishga intilish ularning xo‘jaligi zaruriyatidan kelib chiqqan. 
Ushbu davrda ayrim tumanlarda aholi zich yashamaganligi yoki ma’lum hududlar umuman 
o‘zlashtirilmaganligi tufayli ovchilik va baliqchilikni rivojlantirish maqsadida ko‘chib yurgan 
jamoalar a’zolari raqiblarga duch kelmaganlar. Yashash hududlarini kengaytirish jarayonlari tinch 
sharoitda sodir bo‘lgan deb taxmin qilish mumkin. Qayd etib o‘tilgan fikr bilan birga shuni 
ta’kidlash joizki, neolit davri ovchilari Janubiy Orolbo‘yi yerlarini butunlay tark etib ketmaganlar, 
ular Janubiy Oqchadaryoda mil. avv. III mingyillikning oxirlariga qadar yashaganlar. 

Neolitdan bronza davriga o‘tish masalasi xo‘jalik shakllarining o‘zgarishi bilan bog‘liq 
holda o‘rganilgan. Xorazm vohasida urug‘ jamoalari a’zolarining hududiy joylashishi 
xususiyatlariga qadimgi xo‘jalikning ta’sirini inobatga olib, S.P. Tolstov neolit davrining so‘nggi 
bosqichlarida mahalliy jamoalar ishlab chiqaruvchi xo‘jalik shakli – chorvachilikka o‘tadilar deb 
faraz qilgan. G.F. Korobkova ham yangi ma’lumotlarga asoslanib, shu fikrga keladi [3]. O‘z paytida 
M.A. Itina Xorazm vohasida ishlab chiqaruvchi xo‘jaliklarning vujudga kelishi masalasini tahlil 
qilib, Kaltaminor madaniyati, Quyi Zarafshon va Qizilqum neolit davri makonlarida asosan yovvoyi 
hayvonlar suyaklari topilganligiga o‘z e’tiborini qaratgan [4]. 

Bu munozarali masaladan qat’i nazar, arxeologik ma’lumotlar neolit va bronza davri 
an’analarining uzviyligini ko‘rsatadi. So‘nggi Kaltaminor an’analarini davom ettirgan bronza davri 
Suvyorgan madaniyati vakillarining hududiy joylashishi va moddiy madaniyatida kulolchilikdan 
tashqari (qo‘lda yasalgan idishlar shakllari va ularning sirtiga ishlov berish xususiyatlari) avvalgi 
davrga nisbatan keskin o‘zgarishlar kuzatilmagan. Dastlab Suvyorgan madaniyati yodgorliklari 
neolit davri Jonbos 4 makoni atroflarida topib tekshirilgan (1945–1946-yillar). 1954-yilda Shimoliy 
Oqchadaryo o‘zanining janubiy qismida Qamishli yodgorligi va keyinchalik Suvyorgan 
madaniyatiga oid o‘ndan ortiq makonlar topilgan. Ularning hududiy joylashishi neolit davri 
an’analarini davom ettiradi. Makonlar daryo o‘zani sohilidagi qum tepaliklar yon bag‘irlarida 
topilgan. Ular daryo qirg‘oqlaridan uzoqlashmagan holda joylashgan. Yodgorliklarning bunday 
joylashishi o‘zan irmoqlari oralig‘idagi tekis yerlarni to‘qayzor o‘simliklari va butalar zich o‘rab 
olganligi tufayli bu yerlarda yashash imkoniyatlari qulay bo‘lmaganligi bilan izohlanadi. 

Turar joylar qurilishida ham avvalgi an’analar saqlanib qolgan. Ilk Suvyorgan madaniyatiga 
oid Jonbos 6 yodgorligida yog‘och ustunli-sinch shakldagi chaylasimon uy-joyning o‘rni 
aniqlangan [5]. Uning shakli Kaltaminor madaniyati turar joylarini qurish an’analarini takrorlaydi. 

Bronza davrining keyingi bosqichida aholi joylashishi yanada kengaydi. Mil. avv. II 
mingyillikning o‘rtalari va ikkinchi yarmida Janubiy Oqchadaryo o‘zani atroflarida (jumladan, 
Kaltaminor va Suvyorgan yodgorliklari topilgan yerlarda) Tozabog‘yob madaniyati makonlari 
paydo bo‘ladi. Ular, asosan, Jonbos va Ko‘kcha tepaliklari oralig‘ida, ayrimlari Jonbostepadan 
g‘arbda va shimoli-g‘arbda joylashgan. Yodgorliklarning Jonbos – Ko‘kcha guruhi 40 ta makon va 
alohida sahnlarda sopol parchalari yoyilgan maskanlardan iborat. Jonbos tepalikdan g‘arbda 
(Oqchadaryoning so‘l sohillari), e’lon qilingan ma’lumotlarga ko‘ra, 30 ta yodgorlik topilgan. 

Tozabog‘yob madaniyatining shakllanishi Andronovo madaniyati bilan bog‘liq masalalarni 
ham yuzaga keltiradi. M.A. Itinaning yozishicha, mil. avv. II mingyillikning ikkinchi yarmida 
Tozabog‘yob madaniyati aholi maskanlari joylashgan tumanlarda Andronovo madaniyati makonlari 
paydo bo‘ladi (Ko‘kcha 19, Jonbos 34 va boshq.). Ammo Oqchadaryo hududlarida Andronovo 
madaniyatiga oid uy-joylar va qadimgi qabrlar topilmagan. Mavzuga tegishli xulosalar sopol 
idishlarning o‘rganilishiga asoslangan. Lekin Tozabog‘yob va Andronovo madaniyati idishlarining 
shakllari va sirtidagi naqshlari hamda yasash usullari turli darajada bir-biriga o‘xshab ketadi. Bunga 
qo‘shimcha, tozabog‘yobliklarning Srubnaya (Yog‘ochband) – Andronovo madaniyatlari doirasidan 
kelib chiqishi to‘g‘risidagi S.P. Tolstov va M.A. Itinaning fikrlarini inobatga olish lozim. 

Bu masalaga yangi ma’lumotlar ham oydinlik kiritmoqda. So‘nggi yillarda Amudaryo so‘l 
sohili Janubiy Xorazm yerlarida Andronovo madaniyatiga oid Meshekli makoni va qabristoni topib 
tekshirildi. Fikrimizcha, Meshekli andronovoliklarning mil. avv. II mingyillik o‘rtalarida O‘rta 
Osiyo janubiy hududlariga boshlangan migratsiyalari yo‘nalishidagi tayanch maskanlardan biri 
bo‘lgan. Ushbu jarayonlarda tozabog‘yobliklar ham ishtirok etganlari ehtimoldan holi emas. 

MUHOKAMA 
Yuqorida keltirilgan ma’lumotlar aholi joylashishining shakllari – doimiy yoki mavsumiy 

bo‘lganligi masalasini ko‘rib chiqishni taqozo etadi. Tozabog‘yob madaniyati yodgorliklarining 
kartografiyasi shuni ko‘rsatadiki, ularning asosiy qismi Janubiy Oqchadaryo o‘zani yon irmoqlari 
atrofida joylashgan. Shimoliy Oqchadaryo yerlarida bronza davri makonlari kam miqdorda 
aniqlangan. M.A. Itinaning yozishicha, ular cho‘pon-chorvadorlar makonlari bo‘lgan, Janubiy 
Oqchadaryo havzasida esa ziroatchi-chorvadorlar joylashgan. Bunday yondashuv qay darajada 
haqiqatga to‘g‘ri keladi degan savolga aniq javob berish murakkabdir. 

Madaniy qatlamning yupqaligi ilgari boshqacha izohlangan. 1950-yilga qadar Xorazm 
vohasidagi bronza davri yodgorliklarida madaniy qatlam aniqlanmaganligi tufayli ushbu qatlam 
asrlar davomida esgan shamollar harakati natijasida uchib ketgan deb izohlangan [6]. Keyinchalik 
ba’zi bir yodgorliklarda uy-joylar qoldiqlari va madaniy qatlam topildi, boshqalarida esa avvalgidek 
aniqlanmadi va ularga nisbatan “uchib ketgan makonlar” tushunchasi fanga tatbiq etildi. Bunday 
fikrning haqiqatga javob berishi ehtimoldan holi emas. Ammo alohida sahnlarda faqat sopol idishlar 
parchalari – siniqlarining yoyilishi, ayniqsa, ko‘llar, Oqchadaryo tarmoqlari qirg‘oqlarida va 
tepaliklarda ularning mavjudligi bu maskanlarda iliq iqlimga mos yengil chaylalar joylashgan 
bo‘lishi mumkinligini ko‘rsatadi. Chaylalarda ko‘chmanchi ovchilar, baliq ovi uchun qulay daryo 
irmoqlari va ko‘llarni izlab yurgan baliqchilar, dasht yaylovlarida chorva boqqan cho‘ponlar, 
hosildor yerlarda qayr – liman dehqonchiligi bilan shug‘ullangan urug‘ a’zolari yashagan. 

Shunday qilib, mavsumiy ishlar va xo‘jalik shakllaridan (dehqonchilik, chorvachilik, 
ovchilik, baliqchilik) kelib chiqqan holda aholi joylashgan hududlarning chegaralari doimiy 
ravishda o‘zgarib turgan. Shu sababli bronza davrida Oqchadaryo havzasi (Shimoliy qismiga 
nisbatan Janubiy havzasi) xo‘jalik maqsadlarida keng o‘zlashtirilgan deb hisoblash mumkin, ammo 
mazkur hududlarning ayrim qismlarining o‘zlashtirilishi mavsumiy mashg‘ulotlar vazifalaridan 
kelib chiqqan. Tozabog‘yob davri yodgorliklari Janubiy Oqchadaryo o‘zani tarmoqlari bo‘ylab bir-
biridan uncha uzoq bo‘lmagan masofada (o‘rtacha 0,8–1 km) joylashgan. Makonlar, asosan, 3–5 ta 
yarim yerto‘la uy-joydan iborat bo‘lib, eng yirik Ko‘kcha 15 makonida 10 ta turar joy topilgan. 

Umuman olganda, bronza davrida qabilalar tomonidan quyidagi hududlar o‘zlashtirilgan: 
– Oqchadaryo o‘zani havzasi (nisbatan kengroq – Janubiy Oqchadaryo vohasi); 
– Quyi Amudaryo so‘l sohilidagi Janubiy Xorazm yerlari (chorvador qabilalar migratsiyalari 

yo‘nalishida, dasht yaylovlaridan vaqtincha foydalanish maqsadida hududning mavsumiy 
o‘zlashtirilishi); 

– Sariqamishbo‘yi, Yuqori Uzboy qirg‘oqlari (bu yerlarda Suvyorgan va Tozabog‘yob 
madaniyatlariga oid makonlar va uy-joylarning qoldiqlari aniqlanmagan, faqat sopol idishlarning 
parchalari topilgan [7], shu sababli mazkur hududlarni ko‘chib yurgan ovchilar vaqtincha 
o‘zlashtirgan deb taxmin qilish mumkin). 

So‘nggi bronza davrida aholi joylashishida yangi xususiyatlar paydo bo‘ladi. Bu davr (mil. 
avv. IX–VIII asrlar) Amirobod madaniyatiga oid makonlar turlari va aholining hududiy joylashishi 
xususiyatlari quyidagilar bilan belgilanadi: 

– Tozabog‘yob davriga nisbatan yirik makonlar vujudga keladi, ularning o‘rtasidagi masofa 
bir necha kilometrni tashkil etib, aniqlangan yodgorliklarning asosiy qismi Janubiy Oqchadaryo 
havzasining g‘arbiy qismida joylashgan; 

– Amirobod madaniyatiga oid eng yirik makon – Yakkaparson 2 ning maydoni 2,5 
gektardan iborat bo‘lib, ayrim uy-joylar 2–3 yarim yerto‘lani o‘z ichiga oladi; 

– Yakkaparson uylaridan qish faslida foydalanilgan, boshqa makonlarda (Qovundi 1, Bozor 
1) mavsumiy turar joylarning mavjudligi aniqlangan; 



 
«MA’MUN SCIENCE» JURNALI  |  ЖУРНАЛ «MAMUN SCIENCE»  |  JOURNAL OF MAMUN SCIENCE                                                   №8 | 2026  

33 

– mil. avv. VIII asrda Oqchadaryo suv sathi asta-sekin pasayib boradi, ushbu tabiiy jarayon 
so‘nggi bronza davri jamoalari vakillari tomonidan Xorazm vohasida sersuv manbalarga ega bo‘z 
yerlarni o‘zlashtirishga asos bo‘ladi [8]. 

Ushbu jarayonlar natijasida mil. avv. VI–V asrlarga kelib Xorazm vohasida aholi tomonidan 
o‘zlashtirilgan yerlarning tabiiy chegaralari shakllangan: g‘arbda – Sariqamish ko‘li, sharqda – 
Oqchadaryo havzasidagi Qizilqum, janubda – Amudaryo so‘l sohilida Sadvar atrofidagi cho‘llar, 
shimolda – Ustyurt chinkining janubi-sharqiy qismi. Ustyurt dashtlari, Qizilqum va Qoraqum 
tepaliklari bilan o‘rab olingan, unumli yerlar va o‘tloqlarga boy bu o‘lka yozma manbalarda 
Xorazm deb atalgan. 

XULOSA 
Xorazm vohasi aholisining neolit davridan ilk temir davrigacha bo‘lgan joylashish tarixini 

tahlil qilish quyidagi xulosalarni chiqarish imkonini beradi: 
– Xorazm vohasi o‘ziga xos geografik sharoit va o‘ringa ega bo‘lib, bronza davrida 

aholining hududiy joylashishi xususiyatlari Janubiy Orolbo‘yida yagona suv manbai – Amudaryo 
faoliyati natijasida shakllangan tabiiy muhit, bo‘z yerlar, o‘tloqlar mavjudligi, o‘simliklar va 
hayvonot olami turlarining yoyilishi bilan bog‘liq bo‘lgan; 

– mil. avv. II mingyillikdan boshlab mil. avv. I mingyillikning boshlariga qadar urug‘ 
jamoalari tomonidan, asosan, Oqchadaryo havzasi yerlari o‘zlashtirilib, hududiy joylashishning 
o‘troq va mavsumiy ko‘chmanchi shakllari rivojlangan; 

– bronza davrida ibtidoiy ziroatchilikning chegaralangan holda taraqqiy topishi va natijada 
ishlab chiqaruvchi kuchlarning past darajasi sharoitida hududiy joylashish jarayonining 
xususiyatlari jamoalarning iqtisodiy imkoniyatlaridan (dalalarga ishlov berish, ekin maydonlarini 
kengaytirib borish va chorvachilikni rivojlantirish darajasi) kelib chiqqan; 

– ilk temir davridan boshlab Xorazm vohasi hududlarining keng o‘zlashtirilishi (Quyi 
Amudaryoning so‘l va o‘ng sohillari yerlari), murakkab etnik jarayonlarning yuzaga kelishi, 
hududiy joylashishning turli shakllari (o‘troq, ko‘chmanchi, yarim o‘troq, yarim ko‘chmanchi) 
rivojlanishi chorvachilik va dehqonchilik xo‘jaliklari sur’atining kuchayishi, ixtisoslashgan 
binokorlik va hunarmandchilikning paydo bo‘lishi kabi yangi ijtimoiy-iqtisodiy omillar bilan 
belgilangan. 

